
Riżoluzzjoni ta-Parlament Ewropew dwar il-libertà tal-media u d-deterjorament 
ulterjuri tal-istat tad-dritt fil-Polonja
(2021/2880(RSP))

Il-Parlament Ewropew,

– wara li kkunsidra l-Artikoli 2, 7 u 19 tat-Trattat dwar l-Unjoni Ewropea (TUE),

– wara li kkunsidra l-Artikoli 167 u 173 tat-Trattat dwar il-Funzjonament tal-Unjoni 
Ewropea (TFUE),

– wara li kkunsidra l-Karta tad-Drittijiet Fundamentali tal-Unjoni Ewropea (il-"Karta"), u 
b'mod partikolari l-Artikolu 11 tagħha,

– wara li kkunsidra l-Artikolu 132(2) tar-Regoli ta' Proċedura tiegħu,

A. billi l-Kostituzzjoni Pollakka tiggarantixxi l-libertà tal-istampa (Artikolu 14) u l-libertà 
tal-espressjoni, kif ukoll il-projbizzjoni taċ-ċensura (Artikolu 54);

B. billi l-prinċipju tal-libertà tal-istampa huwa marbut mill-qrib mal-prinċipju tal-libertà 
tal-espressjoni (Artikolu 54), manifestazzjoni tal-libertà tal-kelma, li kisbet l-istatus ta' 
prinċipju kostituzzjonali;

C. billi l-proċess ta' ħruġ ta' liċenzja għax-xandir ta' programmi tar-radju u tat-televiżjoni 
huwa rregolat mill-Att dwar ix-Xandir tad-29 ta' Diċembru 1992; billi, skont l-Att dwar 
ix-Xandir, ix-xandir ta' programmi tar-radju u tat-televiżjoni jeħtieġ liċenzja, li tingħata 
b'deċiżjoni tal-President tal-Kunsill Nazzjonali tax-Xandir fuq il-bażi ta' riżoluzzjoni 
tal-Kunsill Nazzjonali;

D. billi, skont il-Kostituzzjoni Pollakka, il-membri tal-Kunsill Nazzjonali tax-Xandir 
jinħatru mis-Sejm, mis-Senat u mill-President tar-Repubblika u ma jistgħux ikunu parti 
minn partit politiku jew trade union jew iwettqu attivitajiet pubbliċi inkompatibbli mal-
funzjoni tagħhom;

E. billi, skont l-Att dwar ix-Xandir, ix-xandara kollha li joperaw fil-Polonja, inklużi x-
xandara pubbliċi, ifasslu l-programmi tagħhom b'mod indipendenti; billi l-ebda korp tal-
amministrazzjoni tal-Istat ma jista' jinfluwenza d-deċiżjonijiet tax-xandara pubbliċi 
dwar l-ipprogrammar jew dwar il-persunal;

F. billi l-Artikolu 35 tal-Att dwar ix-Xandir jirrikjedi li x-xandir bir-radju u bit-televiżjoni 
fil-Polonja għandu fil-maġġoranza jkun detenut u kkontrollat minn entitajiet miż-Żona 
Ekonomika Ewropea (ŻEE); billi mhux aktar minn 49 % tal-ishma tax-xandara fil-
Polonja jistgħu jkunu detenuti minn entitajiet minn barra l-UE; billi rekwiżiti bħal dan 
ma humiex uniċi għall-Polonja u jeżistu wkoll, pereżempju, fl-Awstrija u fi Franza;

G. billi l-abbozz ta' att li jemenda l-Att dwar ix-Xandir, li bħalissa qed jiġi eżaminat mill-
Parlament Pollakk, għandu l-għan li jikkjarifika r-regolamentazzjonijiet li jippermettu 
lill-Kunsill Nazzjonali tax-Xandir jiġġieled b'mod effettiv il-possibbiltà li entitajiet 

barra mill-UE jieħdu l-kontroll fuq ix-xandara, speċjalment entitajiet minn pajjiżi li 
huma ta' theddida sinifikanti għas-sigurtà tal-Istat;

H. billi l-leġiżlazzjoni Franċiża tindika li liċenzja għax-xandir terrestri ta' programmi bil-
Franċiż ma tistax tingħata lil kumpanija li aktar minn 20 % tal-kapital azzjonarju jew 
tad-drittijiet tal-vot tagħha jkunu detenuti minn ċittadini barranin, ħlief fil-każ ta' obbligi 
internazzjonali ta' Franza; billi l-liġi Franċiża tipprevedi wkoll għadd ta' regoli bbażati 
fuq il-każistika li jispeċifikaw il-konċentrazzjoni tal-attività tal-media pprojbita mil-liġi;

I. billi, skont il-leġiżlazzjoni Ġermaniża, liċenzja tax-xandir għal programm nazzjonali 
tista' tingħata biss lil entità residenti jew stabbilita fil-Ġermanja, fl-UE jew fiż-ŻEE; 
billi, skont il-leġiżlazzjoni Ġermaniża, l-oriġini tal-kapital tas-sid ta' mezz partikolari 
hija irrilevanti, iżda l-post tas-sede tiegħu huwa importanti;

J. billi x-xiri ta' ishma ta' Polska Press minn PKN Orlen S.A. huwa waħda mill-ħafna 
tranżazzjonijiet li seħħew fis-suq tal-media Pollakk f'dawn l-aħħar snin; billi l-bidliet 
fis-sjieda huma pjuttost frekwenti fil-media u ma jaffettwawx il-valutazzjoni tal-libertà 
tal-media u l-libertà tal-espressjoni garantiti fil-Kostituzzjoni tar-Repubblika tal-
Polonja; billi d-deċiżjonijiet tal-kumpanija jittieħdu mill-bord maniġerjali tal-kumpanija 
u mhux mis-sidien tagħha; billi t-tranżazzjoni inkwistjoni ġiet ivvalutata mill-Uffiċċju 
għall-Kompetizzjoni u l-Ħarsien tal-Konsumatur, li ma identifika l-ebda theddida 
kkawżata minn din it-tranżazzjoni għas-settur tal-media fil-Polonja;

K. billi l-limiti tal-kompetenzi tal-Unjoni huma rregolati mill-prinċipju tal-għoti tal-
kompetenzi, li, bħala konsegwenza, ifisser li l-kompetenzi li ma jingħatawx lill-Unjoni 
mit-Trattati jibqgħu l-kompetenzi tal-Istati Membri;

L. billi l-Artikolu 2 tat-TUE ma jagħti l-ebda kompetenza materjali lill-Unjoni, iżda 
jelenka biss ċerti valuri li għandhom jiġu rrispettati kemm mill-istituzzjonijiet tal-
Unjoni kif ukoll mill-Istati Membri tagħha meta jaġixxu fil-limiti tas-setgħat mogħtija 
lill-Unjoni mit-Trattati, u mingħajr ma jiġu affettwati dawk il-limiti;

M. billi l-formulazzjoni u l-implimentazzjoni ta' politiki relatati mas-saħħa u l-edukazzjoni 
sesswali, ir-riproduzzjoni u l-abort jaqgħu taħt il-kompetenza leġiżlattiva tal-Istati 
Membri;

N. billi l-Artikolu 7 tat-TUE biss jipprevedi kompetenza tal-Unjoni sabiex tissorvelja l-
applikazzjoni tal-istat tad-dritt, bħala valur tal-Unjoni, f'kuntest li ma huwiex relatat ma' 
kompetenza materjali speċifika jew li jmur lil hinn mill-kamp ta' applikazzjoni tagħha;

O. billi l-Artikolu 7 tat-TUE ma jistabbilix bażi biex tkompli tiġi żviluppata jew emendata 
l-proċedura deskritta fih;

P. billi l-ġuriżdizzjoni tal-Qorti tal-Ġustizzja fir-rigward tal-istat tad-dritt hija limitata biss 
għar-rieżami tar-rispett għall-istipulazzjonijiet proċedurali li jinsabu fl-Artikolu 7 tat-
TUE u unikament fuq talba tal-Istat Membru kkonċernat;

Q. billi l-istituzzjonijiet tal-UE ma għandhom l-ebda kompetenza biex jadottaw xi 
definizzjoni tal-valuri elenkati fl-Artikolu 2 tat-TUE, b'mod partikolari tal-kunċett tal-
istat tad-dritt, peress li ma ngħatawx din il-kompetenza fit-Trattati;

R. billi, fin-nuqqas tal-kompetenza rilevanti, l-istituzzjonijiet, bl-adozzjoni ta' tali 
definizzjoni, ikunu qed jiksru t-Trattati u d-definizzjoni tmur kontra t-Trattati;

S. billi t-Tribunal Kostituzzjonali Pollakk irrikonoxxa s-superjorità tad-dispożizzjonijiet 
nazzjonali ta' livell kostituzzjonali fuq id-dritt tal-UE sa mill-adeżjoni tar-Repubblika 
tal-Polonja mal-UE; billi s-sentenza tat-Tribunal Kostituzzjonali tal-11 ta' Mejju 2005 
indikat li l-eżistenza ta' awtonomija relattiva tal-ordinamenti ġuridiċi abbażi tal-prinċipji 
ġerarkiċi interni tagħhom stess ma tfissirx li ma hemm l-ebda interazzjoni jew kunflitt 
bejniethom u li kieku jkun hemm kontradizzjoni li ma tistax titneħħa bejn norma 
kostituzzjonali u norma tad-dritt tal-UE, kontradizzjoni li ma tistax tiġi eliminata bl-
applikazzjoni ta' interpretazzjoni li tirrispetta l-awtonomija relattiva tad-dritt tal-UE u 
tad-dritt nazzjonali, tali kontradizzjoni ma tista' bl-ebda mod tiġi solvuta fis-sistema 
ġuridika Pollakka billi tiġi rikonoxxuta s-supremazija tan-norma tal-UE fir-rigward tan-
norma kostituzzjonali, u lanqas ma tista' twassal għat-telfien tal-forza vinkolanti ta' 
norma kostituzzjonali u għas-sostituzzjoni tagħha b'norma tal-UE, jew għal-limitazzjoni 
tal-kamp ta' applikazzjoni ta' din in-norma għal qasam li ma kienx kopert mir-
regolamentazzjoni tad-dritt tal-UE; billi t-Tribunal Kostituzzjonali Pollakk esprima 
wkoll l-opinjoni tiegħu f'din id-direzzjoni fis-sentenzi tiegħu tal-24 ta' Novembru 2010 
u tas-16 ta' Novembru 2011; billi l-ebda waħda minn dawn is-sentenzi ma ġiet 
ikkontestata mill-korpi tal-UE;

T. billi xi sentenzi tal-Qrati Kostituzzjonali ta' Stati Membri oħra wkoll sejrin fid-
direzzjoni tas-superjorità tad-dritt nazzjonali fuq id-dritt tal-UE;

1. Jissottolinja li l-libertà u l-pluraliżmu tal-media huma pilastri tad-demokrazija moderna, 
peress li huma komponenti essenzjali ta' dibattitu miftuħ u ħieles; jinnota li xi Stati 
Membri qed jirrapportaw problemi fis-suq tal-media, ħafna drabi relatati ma' 
sitwazzjoni pandemika;

2. Huwa tal-fehma li l-libertà tal-media fil-Polonja hija protetta sew u li s-salvagwardji 
kollha huma fis-seħħ;

3. Jinnota li kull tip ta' fehma tista' tinstab fl-ispazju tal-media u li l-ebda fehma ma hija 
ristretta, b'tali mod li jiġi żgurat il-pluraliżmu tal-media;

4. Jissottolinja li l-Istati Membri huma intitolati jintroduċu liġi li tista' timpedixxi b'mod 
effettiv it-teħid ta' kontroll tal-media minn entitajiet esterni minn barra ż-ŻEE u l-UE, 
pereżempju mir-Russja jew miċ-Ċina;

5. Jinnota li l-limitu fuq il-kapital minn barra l-UE diġà huwa fis-seħħ fi Franza u fil-
Ġermanja fost oħrajn;

6. Jisħaq li l-Artikolu 7 tat-TUE joffri l-unika possibbiltà li l-UE tintervjeni b'mod 
awtorevoli fi kwistjonijiet relatati mar-rispett tal-valuri tal-Unjoni bħala tali, inkluż l-
istat tad-dritt, min-naħa tal-Istati Membri; jenfasizza li l-Artikolu 7 tat-TUE huwa 
komplut u eżawrjenti;

7. Jissottolinja li ma saret l-ebda konstatazzjoni f'konformità mal-Artikolu 7 tat-TUE li 
hemm saħansitra riskju ta' ksur serju tal-istat tad-dritt mill-Polonja; jirrimarka li l-
akkuża fil-konfront tal-Polonja li din kisret u mbagħad kompliet tiddeterjora l-istat tad-

dritt ma għandha l-ebda bażi fit-Trattati u hija biss strument ta' pressjoni politika 
illegali;

8. Jenfasizza li l-organizzazzjoni tal-ġudikatura ma hijiex fost il-kompetenzi assenjati lill-
UE, peress li dan il-qasam huwa l-kompetenza esklużiva tal-Istati Membri; jissottolinja 
li r-riformi introdotti f'dawn l-aħħar snin fil-Polonja, immirati biex itejbu l-
funzjonament tas-sistema ġudizzjarja Pollakka, jibbażaw fuq l-esperjenzi ta' Stati 
Membri oħra, li ma ġewx iddubitati mill-Kummissjoni Ewropea; huwa tal-fehma li 
dawn ir-riformi bl-ebda mod ma jiksru l-indipendenza tal-imħallfin jew tal-ġudikatura, 
li hija ggarantita mill-Kostituzzjoni u mil-liġijiet Pollakki;

9. Jiddispjaċih għall-fatt li xi korpi tal-Unjoni jmorru lil hinn mill-kompetenzi mogħtijin 
lilhom fit-Trattati; jenfasizza li n-nuqqas ta' kunsiderazzjoni ta' dan il-fatt jagħmilha 
impossibbli li ssir valutazzjoni xierqa tal-argumentazzjoni tal-Polonja b'reazzjoni għall-
pożizzjonijiet ippreżentati mill-istituzzjonijiet tal-UE, li jikkritikaw il-proċedimenti 
attwalment pendenti quddiem it-Tribunal Kostituzzjonali Pollakk rigward il-kompetenzi 
tal-Qorti tal-Ġustizzja biex tirrevedi d-dritt nazzjonali u tapplika miżuri interim 
f'każijiet li jinkludu l-organizzazzjoni tal-ġudikatura tal-Istati Membri; jissottolinja l-
ġurisprudenza preċedenti tat-Tribunal Kostituzzjonali Pollakk rigward ir-relazzjoni bejn 
il-Kostituzzjoni Pollakka u d-dritt tal-UE;

10. Jissottolinja l-attività importanti tal-Qrati Kostituzzjonali tal-Istati Membri rigward l-
azzjonijiet ultra vires tal-istituzzjonijiet tal-UE;

11. Iqis li huwa inaċċettabbli li s-soluzzjonijiet rigward l-organizzazzjoni tal-ġudikatura 
attwalment fis-seħħ f'xi Stati Membri huma approvati mill-istituzzjonijiet tal-UE, 
filwaqt li fl-istess ħin soluzzjonijiet simili fil-Polonja jiġu ddubitati u kkritikati;

12. Jiddispjaċih dwar l-azzjonijiet reċenti tal-Kummissjoni, b'mod speċifiku l-akkużi 
rigward l-allegat nuqqas ta' konformità mas-sentenza tal-Qorti tal-Ġustizzja dwar l-
Awla Dixxiplinari tal-Qorti Suprema u avviżi rigward it-talba lill-Qorti tal-Ġustizzja 
biex timponi multi fuq il-Polonja talli naqset milli timplimenta l-miżura interim; 
jissottolinja li l-Polonja spjegat fid-dettall il-mod kif tiġi implimentata l-miżura interim, 
b'mod partikolari li l-miżura interim hija implimentata b'digriet tal-Ewwel President tal-
Qorti Suprema, fejn l-eżekuttiv ma jistax jinterferixxi skont il-prinċipju tas-separazzjoni 
tas-setgħat; huwa tal-fehma li l-azzjonijiet ta' konfrontazzjoni ma jikkontribwux għas-
soluzzjoni tal-problema fl-ispirtu ta' djalogu u kooperazzjoni leali u b'rispett lejn il-
kompetenzi tal-Unjoni u tal-Istati Membri;

13. Jiddeplora d-dikjarazzjonijiet reċenti mir-rappreżentanti tal-Kummissjoni li jindikaw il-
possibbiltà li jiġu sospiżi l-pagamenti fir-rigward tal-pjanijiet Pollakki għall-irkupru u r-
reżiljenza b'rabta man-nuqqas ta' implimentazzjoni tad-digrieti tal-Qorti tal-Ġustizzja; 
jissottolinja li l-unika proċedura tat-Trattati rigward in-nuqqas ta' eżekuzzjoni tas-
sentenzi hija deskritta fl-Artikolu 260 tat-TFUE u li kwalunkwe tentattiv barra mill-
qafas tat-Trattati biex tkun imġiegħla l-implimentazzjoni tas-sentenzi tal-Qorti tal-
Ġustizzja huwa illegali;

14. Ifakkar fid-dikjarazzjoni tal-Kummissjoni, li tikkonferma li, fl-applikazzjoni tar-
Regolament 2020/2092 tal-Parlament Ewropew u tal-Kunsill tas-16 ta' Diċembru 2020 
dwar reġim ġenerali ta' kundizzjonalità għall-protezzjoni tal-baġit tal-Unjoni, il-

Kummissjoni se tkun impenjata li żżomm mal-konklużjonijiet tal-Kunsill Ewropew tal-
11 ta' Diċembru 2020; ifakkar li l-Kummissjoni biħsiebha tiżviluppa u tadotta linji 
gwida dwar il-mod kif se tapplika dan ir-Regolament;

15. Iqis li huwa legalment inaċċettabbli li jiġi introdott mekkaniżmu ġdid ta' kontroll tal-
istat tad-dritt de facto, anke jekk l-għan tiegħu jkun li jipproteġi l-baġit tal-UE;

16. Jinnota li l-UE ma għandhiex il-kompetenza għall-iżvilupp ta' politiki relatati mas-saħħa 
u l-edukazzjoni sesswali, ir-riproduzzjoni u l-abort;

17. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kumissjoni 
u lill-Kunsill.


